
Riječ izdavača

Dragi naši,

Časopis Znakovi vremena sa vama je evo već petnaestak godina. 
U ovom periodu nastojali smo obogatiti intelektualni prostor 
i učiniti da časopis bar donekle popuni poneku prazninu u 

balkanskom mozaiku znanstvenog informiranja u različitim obla-
stima. Vi sigurno znate da Časopis predstavlja najznačajniji primjer 
znanstveno-intelektualnog pregnuća Instituta i svih kolega i saradnika 
s kojima Naučnoistraživački institut “Ibn Sina” ima čast sarađivati. 
Časopis je plod intelektualnog pregnuća svih cijenjenih autora koji 
svoja znanstvena postignuća oblikuju u formu pisanog teksta i ovdje 
prezentiraju čitateljstvu.

Do sada su ljubiteljima znanja, znanosti, kulture i književnosti na 
ovim prostorima podarena pedeset i tri broja periodičnog časopisa 
Znakovi vremena. Naučnoistraživački institut “Ibn Sina” ima čast i 
ubuduće njegovim redovnim objavljivanjem služiti znanosti i kulturi. 
Nagrada za najbolji časopis ovogodišnjeg Međunarodnog sajma knjige 
i učila u Sarajevu vrijedna je satisfakcija i znak da su naša zalaganja 
prepoznata kao pozitivna vrijednost, ali to nipošto ne znači da smo 
zadovoljni postojećim nivoom. Svjesni smo da možemo bolje, te nećemo 
štediti truda i energije na putu kvalitativnog i sadržajnog poboljšanja 
časopisa. Na tom putu pružamo ruku saradnje svim intelektualcima 
i znanstvenicima, posebno mladim ljubiteljima znanosti i kulture. 
Znakovi vremena govore o vremenu i u vremenu, vjerujući kako se samo 
postojanim pogledom u budućnost i nesebičnim pregnućem može na tu 
budućnost i utjecati. Znakovi vremena govore o prošlosti, ali nisu u njoj 
zarobljeni. Prošlost uzimamo samo kao ogledalo pouke za sadašnjost i 
budućnost. Iz povijesti treba učiti. Ona jeste učiteljica života, krcata po-
ukama i porukama, za naše ovdje i sada, za naše sutra. Znakovi vremena 

zbore i o sadašnjosti ali se njome ne zadovoljavaju. Sadašnjost je samo 
most koji vodi u budućnost, svijetlu i neizvjesnu, punu novih izazova, 
uspona i padova, budućnost koja će, vjerujemo, donijeti napredak i 
procvat ovoga dijela naše planete. Živimo sadašnjost, ali ne ostajemo 
u njoj. Idemo dalje. Znakovi vremena zbore o budućnosti, nastojeći je 
već sada i još odavde osmotriti i odmisliti. Da, budućnost se piše danas. 
Ruka odmjerenog određivanja Božijega nikad ne miruje, jer “Svakog 
trena On iznova stvara”. A s mjerom nam određuje ono što je sukladno 
našim vlastitim sposobnostima, pripravljenostima i našim istinskim 
nadanjima. Mi se uzdamo u Božiju naklonost. Nema sumnje da smo i 
do sada u svekolikom svom znanstvenom radu i brojnim aktivnostima 
na ovome prostoru imali pomoć Njegovu. Uzdamo se da će nas i dalje 
voditi ruka Njegove milosti i upute do odredišta konačnoga. Iskreno 
se nadam da će u narednom periodu svoga djelovanja časopis Znakovi 
vremena, zahvaljujući nesebičnom zalaganju cijenjenoga urednika, 
članova redakcije, uposlenika i svih saradnika, uvaženih profesora 
i intelektualaca, još čvršće i bolje držati kontinuitet izlaženja i biti 
prisutan na ovdašnjoj akademskoj sceni. Ako Bog da.

S mnogo poštovanja za sve vas
Direktor Instituta "Ibn Sina"

RIJEČ IZADAVAČA

